
Matumuuna Naalakkersuisut Inatsisartut Suleriaasianni § 33 naapertorlugu aalajangiiffigisas-

satut siunnersuut manna saqqummiuppaat: 
 

Naalakkersuisut 2017-ip qiteqqunnerani nungusaataanngitsumik ivigartortitsinissaq 

pillugu misissuinermik aallartitsinissamut peqquneqarnissaannik Inatsisartut aalaja-

ngiiffigisassaattut siunnersuut. Misissuinermi neriniarfiusartut nersutaateqarnermut ul-

lumikkut atorneqartartut eqqannguaniittullu aallaavigineqassapput, kiisalu nungusaa-

taanngitsumik atuineq innarlinngikkaluarlugu neriniarfinni nerisaqarneq qanoq anner-

tutigisoq attanneqarsinnaanersoq pillugu naliliinermik imaqassalluni. 

(Namminiilivinnermut, Pinngortitamut, Avatangiisinut Nunalerinermullu Naalakkersuisoq) 

 

 

Tunngavilersuut 

UKA 2016-imi Naalakkersuisut peqquneqarnissaat Inatsisartut akueraat ”nungusaataanngitsu-

mik neriniartitsisarnerup misissorneqarnissaanut UKA 2017-imi siunnersuummik saqqummi-

usseqqunissaat, tassanilu misissuinermi periusissat, piffissalersuineq aamma akissaajaatit  

imaritinneqassapput. Misissuinermi neriniarfiusartut nersutaateqarnermut ullumikkut atorne-

qartartut eqqannguaniittullu aallaavigineqassapput, kiisalu nungusaataanngitsumik atuineq 

innarlinngikkaluarlugu neriniarfinni nerisaqarneq qanoq annertutigisoq attanneqarsinnaa-

nersoq pillugu naliliinermik imaqassalluni”. Matumuuna siunnersuut taanna pilersaarullu tas-

sunga atasoq saqqummiunneqarnissamut piareerput.  

 

Naalakkersuisut siunnersuutigaat misissuinerit 2017-ip qiteqqunnerani aallartinneqassasut, 

aammalu misissuinerit Pinngortitaleriffimmi ilisimatuunit suliarineqassasut. Taamaatto-

qassappat paasisat UPA 2020-imi saqqummiunneqarsinnaassasut naatsorsuutigineqarpoq.  

Matumuuna siunnersuutigineqarpoq periaaseq aamma piffissamut pilersaarut pingaarnertigut 

imaassasoq: 

 

2017-ip qiteqqunnerani sumiiffiit misissuiffiusussat toqqarneqassapput, taamaalilluni naaso-

qarfiit aamma sumiiffiit suussusaat assigiinngitsut misissuinerni ilaatinneqartussat qulakkeer-

neqassallutik. Toqqaaneq taanna satellit-ikkut assilisat kiisalu paasissutissat nalunaarsukkat 

pioreersut il.il. tunngavigalugit pissaaq. Ukiumoortumik asimi suliaqarneq ingerlanneqartas-

saaq, tassani naasoqarfinni uuttortaasoqartassalluni aammalu ukiup tulliani killuisoqartassal-

luni. Naasut killukkat inuussutissaqassusaannut il.il. naleqqiullugu misissorneqartassapput. 

Paasisat UPA 2020-imi saqqummiunneqarnissamut piareersimassasut naatsorsuutigineqarpoq.  

 

Misissuinerit naasut katitigaanerat aamma sumiiffiit neriniarfiusartut iluanni neriniarfissatigut 

atasinnaassusaat pillugit ilisimasanik nutaanik paasisaqarfigineqassasut naatsorsuutigineqar-

poq. Misissuinerni paasinarsisinneqassaaq sumiiffinni sorlerni neriniarfiusartut annertusine-

qarsinnaassanersut, kiisalu sumiiffinni sorlerni neriniarfiusartut tatisimaneqarpallaarnersut.  

Ilisimasat taakkua taamaalilluni uumasuuteqarnerup naleqqussarneqarnissaa pillugu siunner-

suinermi atorneqarsinnaassapput. Sapinngisamik nunalerinerup pitsaanerpaanissaata aammalu 

neqinik tunisassiornerup annertusineqarnissaa pillugu Naalakkersuisut siunnerfiisa piviusun-

ngortinneqarnissaasa qulakkeernissaannut pingaaruteqarpoq.   

Pisortanut aningaasaqarnermut allaffissornermullu sunniutissat  

Misissuineq ukiut pingasut ingerlaneranni agguarlugu ataatsimut katillugu 1,3 mio. koruuni-

nik akeqassasoq missingersorneqarpoq. Siunnersuut tapersersorneqassappat aningaasartuutit 

2017-imi misissuinnernut atorneqartussat matussutissaattut ilassutitut aningaasaliinissamik 

Naalakkersuisut qinnuteqassapput. Tamatuma saniatigut Naalakkersuisut siunnersuut 2018- 

imut aningaasanut inatsisissatut siunnersuummi aningaasartuutissaasinnaasut tulleriiaarneqar-

nerinut ilanngutissavaat.  

 

Inuussutissarsiutinik ingerlataqartutut namminersortunut aningaasaqarnermut allaffis-

sornermullu sunniutissat 

Siunnersuut inuussutissarsiutinik ingerlataqartutut namminersortunut allaffissornermut aam-

malu aningaasaqarnermut toqqaannartumik sunniuteqassanngilaq. 

 

Innuttaasunut aningaasaqarnermut allaffissornermullu sunniutissat 

Siunnersuut innuttaasunut allaffissornermut aammalu aningaasaqarnermut toqqaannartumik 

sunniuteqassanngilaq. 

 

Taamatut oqaaseqarlunga neriniartitsisarnerup misissorneqarnissaa pillugu siunnersuutip  

matuma  Inatsisartuni kajumittumik suliarineqarnissaa inassutigaara. 


